
Annotatsiya: Ushbu tezisda poliz ekinlarining asosiy kasalliklari va ularning 

tarqalish omillari o‘rganiladi. Kasalliklarning turlari, qo‘zg‘atuvchilari hamda 

ularga ta’sir etuvchi ekologik va agrotexnik omillar tahlil qilinadi. 

Kalit soʻzlar: Fuzarioz vilt, bakterioz kasalligi, fomoz kasalligi, kartoshka, 

iqlim, immun tizim, bakterial nekroz. 

 

Kirish. Kasalliklarning tarqalishi bir necha omillarga bog‘liq. Iqlim, tuproq 

holati, zararkunandalar va o‘simliklarning immun tizimining zaifligi 

kasalliklarning rivojlanishiga katta ta’sir ko‘rsatadi. Iqlimning issiq va nam 

bo‘lishi zamburug‘lar va bakteriyalar uchun ideal sharoit yaratadi. Tuproqning 

tuzilishi va uning unumdorligi ham kasalliklar rivojlanishiga ta’sir qiladi.  

Tuzli yoki notekis o‘g‘itlangan tuproqlarda kasalliklar tez tarqaladi. Bakterial 

kasalliklar poliz ekinlarida ham muhim ahamiyatga ega. Pomidorlarda bakterial 

nekroz (Clavibacter michiganensis) ildizlar va barglarga zarar yetkazadi, bu esa 

o‘simliklarni susaytiradi.Bodringda bakterial yaralar (Pseudomonas syringae) 

barglar va mevalarda qora dog‘lar hosil qiladi va ularning chirishiga olib keladi 

[2,4]. Bodring fuzarioz so‘lishi (fuzarioz vilt)ni Fusarium oxysporum f.sp. 

cucumerinum gifomitset zamburug‘i qo‘zg‘atadi.Patogen tuproqda ekilgan bodring 

(va qovun) urug‘larini, unib chiqqan maysalarni hamda tuproq yuzasiga chiqqan 

yosh o‘simliklarni chiritadi. U ayniqsa ko‘chat ekilgan kundan boshlab 3–4 hafta 

ichida katta xavf tug‘diradi.Vilt ochiq dalalarda va ayniqsa issiqxonalarda 

dunyoning barcha mintaqalarida keng tarqalgan [1]. Bakterioz kasalligini 

Pseudomonas lachrymans bakteriyasi qo‘zg‘atadi. Ushbu kasallik o‘simlikning 

butun yer ustki qismini va mevalarini zararlaydi.Urug‘pallalarda jigar rangli 

dog‘lar paydo bo‘ladi.Mevalardagi dog‘lar yog‘simon, yaltiroq va doira shaklida 

bo‘lib, botib kirgan holda namoyon bo‘ladi. Vaqt o‘tishi bilan bu dog‘lar 

kattalashib, yumshab chirib ketadi. Barglar quriydi, poyalar esa chiriydi. Kasallik 

qo‘zg‘atuvchi bakteriyalar o‘simlik qoldiqlari va urug‘larda qishlab, kelgusi 

mavsumda yana kasallik tarqalishiga sabab bo‘ladi[1].Fomoz (quruq chirish) 

kasalligi:Bu kasallik karamning urugʻpallasi, barglari, oʻzagi va tomirlarida och 

kulrang yoki qoʻngʻir dogʻlarning paydo boʻlishi bilan namoyon boʻladi. 

Dogʻlarning ustida esa qora nuqtalar hosil boʻladi. Kasallik alomatlari koʻrinishi 

jihatdan qora songa oʻxshab ketadi. Fomoz rivojlanishiga havo namligining yuqori 

boʻlishi va iliq harorat sabab boʻladi [2]. Kartoshka tugunaklarini urchuqlanishi 

(gotika) kasalligi.Bu kasallikni kartoshka tugunagini urchuqlaydigan viroid 

(VVKK-KTUV) qoʻzgʻatadi. Kasallik kontakt yoʻli bilan yuqadi. Kasallangan 

oʻsimlikning hosildorligi 85 foizgacha kamayadi. Bunday oʻsimliklar past boʻyli 

boʻlib, tupdagi poyalari soni qisqaradi. Yon, ayniqsa, pastki shoxlari kuchli 

rivojlanadi [3,5]. 

Xulosa: Oʻzbekistonda poliz ekinlari bakterial, zamburugʻli, virusli va 

nematodli kasalliklarga moyil. Bakterial vilt va dog‘lanish o‘simliklarning 

so‘lishiga sabab bo‘ladi. Zamburug‘li kasalliklardan fuzarioz vilt, antraknoz va 

askoxit hosildorlikni pasaytiradi. Mozaika va sariq jingalak viruslari barglarni 

zararlaydi, ildiz tugun nematodasi esa ildiz tizimini ishdan chiqaradi. Bu 

kasalliklar poliz ekinlariga katta zarar yetkazadi. 

